
    KUALA LUMPUR, 26 Jan (Bernama) -- Perdana Menteri Datuk Seri Dr 
Mahathir Mohamad menyarankan supaya lebih banyak rukun tetangga ditubuhkan, 
terutama di kawasan berisiko tinggi berlakunya konflik masyarakat. 
    Katanya rukun tetangga, yang merupakan antara institusi sosial yang 
memainkan peranan penting menjana semangat perpaduan di kalangan 
masyarakat, perlu diperluaskan khidmatnya agar ia dapat melahirkan 
masyarakat yang harmoni dan sejahtera. 
    "Rukun tetangga juga berfungsi untuk memantau dan menyelesaikan isu-isu 
yang berlaku di peringkat akar umbi sebelum ia menjadi lebih buruk dan 
melarat," katanya pada majlis Mega Perpaduan 2002 di Stadium Nasional Bukit 
Jalil di sini hari ini. 
    Majlis itu, yang dianjurkan julung kalinya oleh Kementerian Perpaduan 
Negara dan Pembangunan Masyarakat, dirasmikan Yang di-Pertuan Agong Tuanku 
Syed Sirajuddin Syed Putra Jamalullai. 
    Dr Mahathir berkata kerajaan akan terus memberikan sokongan padu, di 
samping menyalurkan lebih banyak bantuan kepada rukun tetangga dalam 
melaksana dan menjayakan program serta aktiviti kemasyarakatannya. 
    Dr Mahathir berkata oleh kerana suasana ekonomi negara pada masa ini 
tidak begitu memberangsangkan, maka rakyat perlu sedar bahawa keupayaan 
untuk keluar daripada kemelut ini amat bergantung kepada sejauh mana rakyat 
sanggup bersatu, bekerjasama dan berusaha bersama-sama membangunkan negara. 
    "Dalam menghadapi situasi ini juga, kita perlulah ada kalanya melupakan 
soal perbezaan yang ada," katanya. 
    Rakyat perlu lebih mengutamakan ciri-ciri persamaan yang membolehkan 
mereka berganding bahu ke arah menjana ekonomi negara berteraskan kepada 
semangat kerjasama antara semua kaum. 
    Dr Mahathir berkata: "Tanpa perpaduan, negara kita tidak akan berupaya 
untuk bersaing di peringkat antarabangsa. Jika keadaan ini berlaku, maka 
yang rugi adalah diri kita sendiri. 
    "Janganlah kita beranggapan bahawa perpaduan di negara kita telah 
mantap dan dengan itu kita tidak perlu lagi berusaha untuk mempertingkatkan 
tahap perpaduan yang sedia ada," katanya. 
    Perdana Menteri berkata itu merupakan anggapan yang salah sama sekali, 
dan rakyat negara ini perlu sedar bahawa sekiranya perpaduan rapuh dan 
mudah terjejas, ia akan menyukarkan lagi usaha kerajaan bersama rakyat 
untuk membangun dan memajukan negara. 
    "Amalan perpaduan yang sihat di kalangan rakyat telah membawa kejayaan 
di Indera Kayangan (semasa pilihan raya kecil) baru-baru ini. Tolaklah 
perpecahan, sanjunglah perpaduan," katanya. 
    Beliau berkata dalam melaksanakan tanggungjawab untuk memelihara dan 
mengekalkan perpaduan, rakyat perlu sentiasa memberi keutamaan kepada 
kepentingan masyarakat dan negara serta mampu berfikir dan bertindak secara 
rasional. 
    Rakyat perlu sedar apa jua tindakan mereka, walau sekecil mana 
sekalipun, tindakan itu tetap akan memberi kesan kepada masyarakat, sama 
ada baik atau sebaliknya, kata Dr Mahathir. 
    "Janganlah kita bertindak dengan sewenang-wenangnya tanpa berfikir 
panjang, sebaliknya kita perlu lebih berhati-hati dan berwaspada dalam 
sebarang tindakan yang hendak kita lakukan, terutamanya yang menyentuh 
sensitiviti masyarakat di sekeliling kita," katanya. 
    Dr Mahathir berkata insiden pergaduhan di Jalan Klang Lama di sini yang 



merupakan peristiwa amat mendukacitakan dan memberi kesan yang begitu 
mendalam, serta beberapa peristiwa lain yang menyentuh perpaduan, memberi 
mesej penting kepada semua. 
    "Bahawa ikatan perpaduan yang kita bangga-banggakan selama ini, 
sekiranya tidak diawasi, boleh menjadi telur di hujung tanduk." 
    Katanya walaupun hanya berlaku salah faham kecil dan boleh diselesaikan 
dengan baik, masyarakat kadang-kadang mudah hilang pertimbangan dan 
akhirnya membiarkan perasaan dan emosi menguasai diri mereka. 
    "Diharapkan peristiwa ini dapat dijadikan sebagai pengajaran dan 
iktibar oleh semua pihak. Janganlah kita lupa bahawa perpaduan adalah teras 
kepada kestabilan dan kemakmuran negara," katanya. 
    Dr Mahathir berkata beliau juga berasa sungguh sedih dengan tindakan 
pihak-pihak tertentu yang mengecam dan melemparkan pelbagai tuduhan 
terhadap kerajaan. 
    "Mereka ini menghasut dan meracuni pemikiran rakyat supaya membenci 
kerajaan. Mereka juga menganggap bahawa sesuatu insiden yang berlaku 
kononnya sandiwara kerajaan." 
    Beliau berkata kerajaan tidak akan bertolak ansur dalam perkara-perkara 
yang melibatkan keselamatan dan kestabilan negara, dan akan bertindak tegas 
untuk membendung sebarang kemungkinan yang boleh menjejaskan maruah negara 
dan kepentingan rakyat. 
    "Namun ini tidak bermakna bahawa kerajaan tidak toleran atau tidak 
berpegang kepada prinsip demokrasi,tetapi dalam menghadapi isu-isu yang 
boleh mengancam kestabilan negara, kerajaan perlu mengambil tindakan tegas 
terhadap pihak-pihak yang terbabit," katanya. 
    Perdana Menteri berkata golongan ini perlu bersama-sama membantu 
kerajaan bagi mengekalkan perpaduan negara, dan janganlah cuba 
memecah-belahkan rakyat hanya kerana kepentingan sendiri kerana ini akan 
membawa kepada keruntuhan negara. 
    "Rakyat perlu sedar agar tidak mudah dipengaruhi oleh pandangan agama 
dan politik yang sempit seperti yang diamalkan oleh pihak tertentu. 
    "Sebaliknya kita perlu mempertingkatkan semangat perpaduan dan 
kerjasama serta bertindak secara lebih matang dan rasional tanpa mengikut 
perasaan dan emosi semata-mata," katanya. 

